
 
 
 
 
 

MOʻOLELO HĀLĀWAI O KE KOMIKINA NO KA HOʻOLAULEʻA NOʻEAU A 
MOʻOMEHEU PĀKĪPIKA (FestPAC) 

 
PŌʻAKAHI, 8 NOWEMAPA, 2021 HOLA 2:30ʻaui 

 
MA O KA ZOOM:  ʻAHA KŪKĀ MA KA WIKIŌ 

 
Nā Lālā Komikina i kū mai: 

Kalani Ka‘anā‘anā - Keʻena Kuleana Hoʻokipa o Hawaiʻi (HTA) 
Maenette Ah Nee-Benham - Koho ʻIa E Ke Kia ʻĀina 
Snowbird Bento - Kaiāulu  
Sylvia Hussey - Keʻena Kuleana Hawaiʻi (OHA) 
Jarrett Keohokālole - ʻAha Kenekoa o Hawaiʻi 
Jamie Lum - Keʻena Hoʻomohala Waiwai a me ka 
  Hoʻokipa (DBEDT) 
Makanani Salā - Ke Kūlanakauhale a Kalana o Honolulu 
Māpuana de Silva - Kaiāulu 
    

Nā Hoa Kipa: 
Jackie Burke - Kaiāulu 
Maka Casson-Fisher - Keʻena Kuleana Hoʻokipa o Hawaiʻi (HTA) 
Mehanaokalā Hind - Kaiāulu 
Dede Howe - Keʻena Kuleana Hoʻokipa o Hawaiʻi (HTA) 
Lynn Martin Graton - Kaiāulu 
Ngahiraka Mason - Kaiāulu 
Aaron Salā - Kulanui o Hawaiʻi/Royal Hawaiian Center 
Mālia Sanders - ʻAhahui Hoʻokipa ʻŌiwi Hawaiʻi  
Kanoe Takitani-Puahi - ʻAhahui Hoʻokipa ʻŌiwi Hawaiʻi 
Pris Texeira - Kaiāulu 
Kēhaulani Puʻu - Ka Māhele Pāka & Hoʻolauleʻa o Ke Kalana 
Margot Vitarelli - Kaiāulu 
 

Nā Limahana: 
Margaret Ahn - Loio Kuhina 
Timothy Tiu - DBEDT 
Scott Tome - DBEDT 
 

Nā Mihi: 
 Richard Onishi - ʻAha Lunamakaʻāinana o Hawaiʻi 

HOʻOMAKA 
Ua ho’omaka ka Luna Hoʻomalu ʻo Kalani Kaʻanāʻanā i ka hālāwai ma ka hola 2:33ʻaui, ma o 
ke aloha ʻana aku i ka poʻe lehulehu ma ZOOM a me Facebook Live. 
  
Mālama aʻela ka Luna Hoʻomalu i ke kikolā, eia mai nā Lālā Komikina i hōʻea: Luna Hoʻomalu, 
Hope Luna Hoʻomalu Salā, Ms. Ah Nee-Benham, Ms. Bento, Ms. Hussey, Mr. Keohokālole, 
Ms. Lum, Mr. Onishi, Ms. de Silva. 
  
Noi mai ka Luna Hoʻomalu iā Mr. Keohokālole e mālama i ka wehena. Paipai aʻela ʻo Mr. 
Keohokālole i nā Lālā Komikina e kau ko lākou noʻonoʻo ma ko Hawaiʻi mōʻaukala a me ka 
pilina o kēlā me ka ʻauamo ʻana i ke kuleana ʻo ka mālama ʻana iā FestPAC ma Hawaiʻi. Ma 
muli o ko Hawaiʻi hoʻolaukaʻi ʻana iā FestPAC, e hiki ana ke hōʻike aku i nā nani o Hawaiʻi; e 
laʻa hoʻi me nā pāheona a me ka moʻomeheu Hawaiʻi. E hiki pū ana ke mālama i nā ʻano hālāwai 
like ʻole, e hiki ana ke hoʻoikaika i nā pilina hoaloha me nā kānaka a puni o ka Pākīpika kekahi. 
Ua like nō kēia hana me ka hana a ka mōʻī, ʻo Kalākaua. Iā ia e ola ana, ua hoʻāla hou ʻia nā ʻano 
hana noʻeau a pāheona Hawaiʻi, ua mālama ʻia he mau hālāwai me nā kānaka mai ʻō a ʻō, ua 
hoʻoikaika ʻo ia i kona mau pilina me nā hoa a puni o ka Pākīpika. Hoʻomau akula ʻo Mr. 
Keohokālole me ka ʻōlelo ʻana no ko ke Komikina, ma kekahi ʻano, hoʻomau ʻana i ka hana a ka 
Mōʻī. Ma hope iho, hoʻolauna aʻela ʻo ia iā Ms. Mehanaokalā Hind, no ke kaʻana ʻana i nā 
manaʻo hou aku no kēia wā wehena. 
  
Mahalo akula ʻo Ms. Hind iā Mr. Keohokālole no ka hāpai ʻana i nā manaʻo e pili ana iā 
Kalākaua. Ua hoihoi nō nā hana a ka Mōʻī; ua paipai mau ʻo ia i ka hoʻoholomua ʻia o ka hana 
me ka hoʻohana ʻia o ka ʻenehana hou, nāna nō i hoʻokumu iā Hoʻoululāhui. Ua hoʻāʻo mau ʻo 
Kalākaua e hōʻike aku i ka poʻe i ka nani o Hawaiʻi, a no laila, paipai akula ʻo Ms. Hind i nā 
Lālā Komikina e lawe aku i kēia mau ʻōlelo a pau a e hana e like nō me Kalākaua; e hoʻoikaika i 
nā pilina me ko waho poʻe ma o kēia hanana FestPAC, e hoʻākoakoa ai i ka lāhui. He hanana 
maikaʻi kēia e pā ana iā Hawaiʻi. 
  
Mahalo akula ka Luna Hoʻomalu iā Ms. Hind (he Lālā Komikina ʻo ia ma mua), no ka hoʻopuka 
ʻana i kona mau manaʻo ma ka wā wehena. 
  
Noi mai ka Luna Hoʻomalu iā Ms. Salā e alakaʻi i kēia māhele o ka hālāwai. Hoʻolauna ʻo Ms. 
Salā iā Ms. Kēhaulani Puʻu, he Hope Luna no ka māhele Pāka & Hoʻolauleʻa o Ke Kalana. Nāna 
e kōkua iā Ms. Salā me nā hana e pili pū ana i nā mea Kaona/Kalana o Honolulu, e laʻa hoʻi me 
ka hoʻolimalima ʻana i kekahi wahi, nā palapala ʻae, apwa. Mahalo akula ka Luna Hoʻomalu iā 
Ms. Puʻu no kona kōkua, me ka ʻōlelo pū no ko ke Komikina hauʻoli i kona kōkua ʻana mai. 
Mahalo akula ʻo Ms. de Silva iā Ms. Puʻu, me ka ʻōlelo ʻana no kona hauʻoli i ka hana pū ʻana 
me ia. 
  
ʻAe maila ka Luna Hoʻomalu iā Ms. Puʻu e hoʻopuka manaʻo, mea mai ʻo ia no kona hauʻoli i ka 
hana pū ʻana me ke Komikina ma ka hoʻolaukaʻi like ʻana i kēia hanana nui ʻo FestPAC. 

ʻŌLELO HŌʻIKE A KA LEHULEHU 
Noi mai ka Luna Hoʻomalu i ka poʻe lehulehu e hōʻike mai i ko lākou mau manaʻo no nā 
kumuhana o ka papakumumanaʻo. Me ka ʻole o nā manaʻo i hoʻopuka ʻia, hoʻomamu akula ʻo ia 
i kahi kumumanaʻo aʻe. 
 
ʻĀPONO I KA MOʻOʻŌLELO HĀLĀWAI 25 ʻOKAKOPA 2021 
Ua nāʻana ʻia ka moʻoʻōlelo hālāwai e nā Lālā Komikina. Noi mai ka Luna Hoʻomalu inā i pono 
e hoʻololi ʻia kekahi mea. Me ka ʻole o nā ʻōlelo kūʻē i lohe ʻia, noi mai ʻo ia no ke koho pāloka 
ma o ke kāhea inoa. Kākoʻo mai ʻo Ms. Ah Nee-Benham i ia manaʻo, pēlā pū ʻo Ms. de Silva. 
Hoʻoholo nā Lālā Komikina penei: Luna Hoʻomalu Kaʻanāʻanā, Hope Luna Hoʻomalu Salā, Ms. 
de Silva, Ms. Lum, Ms. Ah Nee-Benham, Ms. Hussey, Mr. Keohokālole, Ms. Bento. 
  
Ua lōkahi ke ʻāpono ʻana i ka moʻoʻōlelo hālāwai. 
 
KA NŪ HOU NO NĀ WĀ HUI I ʻĀPONO ʻIA, ME KA HĀHAI PONO ʻANA I KE 
KĀNĀWAI 103, KE KAU KĀNĀWAI O HAWAIʻI 2021 
Wahi a ka Luna Hoʻomalu, ʻaʻohe hālāwai i mālama ʻia mai ka hālāwai hope ʻana o ke 
Komikina. 
 
KA NŪ HOU NO KE KOMIKINA PAPA LUNA HOʻOKELE Haʻi mai ka Luna Hoʻomalu 
no kona hui ʻana me Ms. Sanders ma mua o ka hālāwai o kēia lā, i mea e hōʻoia ai i ka hiki ke 
hoʻolaha aku i ka moho a ka ʻAhahui Hoʻokipa ʻŌiwi Hawaiʻi (NaHHA) i koho ai. Hoʻolaha 
akula ʻo ia no ke koho ʻia ʻo Mr. Aaron Salā no ke kūlana Luna Hoʻolauleʻa. Noi mai ʻo Ms. de 
Silva e hoʻoholo ke Komikina no ke kākoʻo/kūʻē i ka manaʻo ʻo ka hai ʻana iā Mr. Aaron Salā no 
ke kūlana Luna Hoʻolauleʻa no FestPAC. Kākoʻo ʻo Mr. Keohokālolei ia manaʻo. 
  
Paipai akula ka Luna Hoʻomalu i nā Lālā Komikina e kūkākūkā a e hoʻoholo. Hoʻomōakāka ʻo 
ia i kahi manaʻo, ʻo ia hoʻi, na NaHHA e hai i ka moho kūpono no ke kūlana, he poʻe kākoʻo 
wale nō nā Lālā Komikina, he wā kēia e ʻike ai inā kākoʻo/kūʻē paha ʻia ka manaʻo ʻo ka hai 
ʻana iā Mr. Salā no kēia kūlana. 
  
Noi ʻia ke koho pāloka ma o ke kāhea inoa, no ka hōʻike ʻana i ke kākoʻo ʻo ka hai ʻia ʻo Mr. 
Salā no ke kūlana Luna Hoʻolauleʻa. Penei ke kaʻina o ka hoʻoholo ʻana: Luna Hoʻomalu 
Kaʻanāʻanā, Ms. de Silva, Ms. Lum, Ms. Hussey, Mr. Keohokālole, Ms. Bento, ʻaʻole ʻo Hope 
Luna Hoʻomalu Salā lāua ʻo Ms. Ah Nee-Benham i koho pāloka. 
  
Hoʻopuka ka Luna Hoʻomalu no ko Hope Luna Hoʻomalu Salā lāua ʻo Ms. Ah Nee-Benham 
komo ʻole ʻana ma ke koho pāloka ʻana. 
 
ʻŌLELO HŌʻIKE A KA LEHULEHU 
Noi hou mai ʻo Luna Hoʻomalu Kaʻanāʻanā i ka poʻe lehulehu e hōʻike mai i ko lākou mau 
manaʻo. Hoʻopuka aʻela ʻo Mr. Aaron Salā no kona pīhoihoi i ka hana pū ʻana me Ms. Sanders a 
me nā Lālā Komikina a pau. Hāpai aʻela ʻo ia i kekahi manaʻo e pili ana i nā manaʻo i kaʻana ʻia 
e Mr. Kehokālole lāua ʻo Ms. Hind ma ka wā o ka wehena. Hoʻomanaʻo ʻo ia i kekahi mele i 
kapa ʻia ʻo Maunakea a Mr. Kīhei de Silva i haku ai e pili ana i ka Mōʻī wahine ʻo Emma, he 

mele e walaʻau ana no kona huakaʻi a puni o Hawaiʻi paeʻāina. Ua makemake ʻo Kalākaua e 
puka aku i ke ao a e hoʻokumu i mau palapala kuʻikahi me nā kaumokuʻāina like ʻole; no Emma 
naʻe, ua hoʻi ʻo ia i ke kumu, i ka piko hoʻi, e ʻimi ai i ke kumu o ke kupu ʻana mai o nā hihia ma 
kēlā me kēia mokupuni. Ma o kēia hanana nui ʻo FestPAC, e hiki ana iā kākou ke hui pū a launa 
me nā lāhui ʻē aʻe o ka Pākīpika, i ʻaneʻi ana lākou e kipa ai. 

 
NĀ HOʻOLAHA 
Hoʻolaha akula ka Luna Hoʻomalu no ko Ms. Sanders hoʻopuka ʻana i kekahi papa kuhi manawa 
no nā hālāwai Komikina e mālama ʻia ana ma ka makahiki 2022. Noi aʻela ka Luna Hoʻomalu i 
nā Lālā Komikina e hoʻokaʻaʻike me Ms. Sanders inā ʻaʻole holo pono kekahi lā hālāwai no 
lākou. 
  
Hoʻolaha ʻo Ms. de Silva no kona komo pū ʻana ma kekahi hālāwai Council of Pacific Arts and 
Culture (CPAC) i kēia lā. Hoʻomau ʻo ia me ka ʻōlelo ʻana, i kēlā me kēia hui ʻana, hoʻolaha ʻo 
ia i ka nū hou me ko Hawaiʻi hoʻolālā ʻana no FestPAC. Ua kūkala ʻo ia no ke koho ʻia o nā 
wahi no kēia hanana, a no ka hiki koke ʻana mai o ka wā e koho ai i kekahi kanaka no ke kūlana 
Luna Hoʻolauleʻa. Ua hoʻopuka ʻo ia no kona hoʻomau ʻana e kaʻana aku i ka nū hou ke kupu 
mai kekahi mea hou. 
  
Hoʻopuka ʻo Ms. de Silva no nā nīnau i hāpai ʻia ma ia hālāwai ʻana, e laʻa hoʻi me nā nīnau e 
pili pū ana i ka mālama paha ʻia ʻo FestPAC ma o ka hoʻohana ʻia ʻo ka ʻenehana. Ua pane ʻo ia i 
ka nīnau me ka ʻōlelo ʻana, aia nō a ʻike i ka holo pono/holo pono ʻole paha o ka 2022 Virtual 
Youth Conference, a laila e hoʻoholo ʻia inā ua hiki nō ke mālama ʻia ʻo FestPAC ma o ka 
ʻenehana. Ua nīnau ʻia he nīnau ʻē aʻe, ʻo ia hoʻi, pehea e hāhai pono ʻia ana nā lula e pili pū ana 
i ka maʻi Kolona? Ua pane ʻo ia me ka ʻōlelo ʻana no ka hōʻoʻoleʻa ʻia o nā lula maʻi Kolona no 
nā hoa kipa e lele ana i Hawaiʻi nei, eia naʻe, e kāpae ʻia ana paha nā lula ma ia wā, aia nō i ka 
nui heluna kānaka loaʻa i ka maʻi Kolona. 
  
Mahalo ʻo Mr. Keohokālole iā Ms. de Silva no ke kaʻana ʻana mai i ia mau manaʻo. Nīnau akula 
ʻo ia iā Ms. de Silva, pehea nā manaʻo i hāpai ʻia ma hope o kona hoʻolaha ʻana i ia mau 
hoʻolaha i ka poʻe CPAC? Wahi āna, he mau manaʻo maikaʻi wale nō i ʻōlelo ʻia, hauʻoli lākou i 
ka lohe ʻana no ka holo pono ʻana o nā mea a pau. 
  
Nīnau akula ʻo Ms. Lum iā Ms. de Silva, ā hea e mālama hou ʻia ana kekahi hālāwai CPAC? 
Pane ʻo ia me ka ʻōlelo ʻana no ka mālama ʻia ʻo ka hālāwai hou i loko o ka hapahā mua o ka 
makahiki 2022. 
  
Wahi a ka Luna Hoʻomalu, he lālā CPAC ʻo Ms. de Silva no ka mea ke mālama nei ʻo Hawaiʻi iā 
FestPAC. 
  
Hoʻolaha ʻo Ms. de Silva, i kēia Poʻahā aʻe, ʻo ia ko Kalākaua lā hānau, a me ia manaʻo, mahalo 
ʻo ia i ko Mr. Keohokālole mau manaʻo ma ka wā wehena o kēia hālāwai ʻana. 

KA HOʻOPAʻA HĀLĀWAI – PŌʻAKAHI, 22 NOWEMAPA 2021 
Hoʻomanaʻo ka Luna Hoʻomalu i ka mālama ʻia o ka hālāwai Komikina hou ma Nowemapa 22, 
e hālāwai kūikawā ana ma ia lā kekahi. 
 
HOʻOKUʻU 
Hoʻokuʻu ka Luna Hoʻomalu i ka hālāwai ma ka hola 3:00 ʻaui. 
 
Me ke aloha e waiho ʻia nei, 
 
 
 
        11/16/2021     
Kalani Ka‘anā‘anā     Lā 
Luna Hoʻomalu        


